ენერჯაიზერები, გამხსნელი სავარჯიშოები
1. ნათია მერებაშვილი - „წვიმის მოყვანა“ 
მონაწილეები დგებიან 4-5 რიგად. ტრენერის მითითებების მიხედვით რიგები იწყებენ ჯერ 1 სახის მოქმედებას (ხელების ერთმანეთზე გასმა) - ჯერ იწყებს პირველი რიგი და აგრძელებს, ტრენერის ნიშანზე შეუერთდება მეორე რიგი და აგრძელებს ორივე, შემდეგ შეუერთდება მესამე რიგიც და ა.შ. 
ამის შემდეგ იწყება მეორე სახის მოქმედება (თითების გატკაცუნება) - ჯერ იწყებს პირველი რიგი (დანარჩენები აკეთებენ წინა მოქმედებას), მერე უერთდება მეორე, მესამე და ა.შ.
მესამე მოქმედება (ხელების ფეხებზე დარტყმა) - ამასაც რიგრიგობით იწყებენ რიგები ტრენერის ნიშანზე, შემდეგ დაიწყება მეოთხე მოქმედება (ფეხების ბრაგუნი) - ესეც ეტაპობრივად. შემდეგ მოდის უკან - მესამე, მეორე და პირველი მოქმედება.
მიზანი არის „წვიმის დაწყება“ ხმებით - ჯერ „ცრის“, შემდეგ „წკაპუნებს“, შემდეგ „თავსხმაა“ ბოლოს „ჭექა-ქუხილი“, შემდეგ კი ეტაპობრივად წყნარდება წვიმის ხმები. 
2. ნათია მერებაშვილი - „მოცეკვავე დათვი“
მონაწილეები იმეორებენ ცეკვის მოქმედებებს მოცემული ვიდეოს მიხედვით.
3. ხატია ჭალიძე - „ფინანსური ასოციაციები“
ტრენერი ამბობს რაიმე ფინანსურ ტერმინს - მონაწილეები საათის ისრის მიმართულებით, სწრაფ-სწრაფად, ასახელებენ თითო ასოციაციას (სიტყვას) ამ ტერმინთან დაკავშირებით. შესაძლო ტერმინები  - ყულაბა, პროფესია, განათლება,  წარმატება, ეროვნული ბანკი, ხელფასი და ა.შ.
4. თამთა ხუციშვილი - იპოვე დამალული ფული
ტრენერი წინასწარ ბეჭდავს ლარის ბანკნოტებს და მონაწილეების მოსვლამდე მალავს ოთახში სხვადასხვა ადგილას. ტრენერი მონაწილეებს ჰყოფს ჯგუფებად და თითოეულ ჯგუფს აძლევს დავალებას, რომელიც მოიცავს მინიშნებებს, თუ რომელი ბანკნოტი უნდა ეძებონ. ჯგუფებმა: 1. უნდა გამოიცნონ რომელი ბანკნოტი უნდა ეძებონ. 2. მოძებნონ ეს დამალული ბანკნოტი
5. ნათია ნაჭყებია - ფინანსური ტერმინების ახსნა
ტრენერი წინასწარ ამზადებს განვლილი მასალიდან სიტყვებს (ფინანსურ ტერმინებს) ბარათებზე. ერთი მონაწილე იღებს ბარათს და სიტყვების გარეშე, მოქმედებებით, მიმიკებით ხსნის ბარათზე მოცემულ სიტყვას. დანარჩენმა მონაწილეებმა უნდა გამოიცნონ. თუ გამოცნობა გაუჭირდათ, შესაძლებელია თქვას 1 ასოციაცია ამ სიტყვასთან. შემდეგ სიტყვას ხსნის ის მონაწილე, რომელიც გამოიცნობს წინა სიტყვას და ა.შ. სანამ ყველა მონაწილე არ ახსნის თითო სიტყვას.
6. ნინო გახარია - ფინანსური დილემები
მონაწილეებს წინასწარ ურიგდებათ სიტუაციები, რომლებიც ფინანსური გადაწყვეტილების მიღებას მოითხოვს. 2-3 მონაწილეს შეიძლება შეხვდეს ერთი და იგივე სიტუაცია. მონაწილეები რიგრიგობით კითხულობენ სიტუაციას და ამბობენ, თვითონ რა გადაწყვეტილებას მიიღებდნენ. შემდეგ სხვა მონაწილე, რომელსაც იგივე ქეისი შეხვდა, ამბობს თავის გადაწყვეტილებას.
დილემების მაგალითები:
· გაქვთ ვალი და სამსახურმა წაგახალისათ 5000 ლარით. როგორ იქცევით? მთლიანად დაფარავდით ვალს თუ სხვა რამეში გამოიყენებდით ამ თანხას?
· თქვენ ხართ 30 წლის და დამატებით გაქვთ 5000 ლარი. შეგიძლიათ ეს ფული: ა) დააბანდოთ პენსიისთვის (გრძელვადიანი სარგებელი), ბ) გადაიხადოთ განათლების კურსი (მომავალი შემოსავლის გაზრდის მიზნით) გ) დაიწყოთ ბიზნესი (მაღალი რისკი, მაგრამ პოტენციური მოგება).
· თქვენ გაქვთ 5000 დოლარი, მაგრამ ეს თანხა უნდა გამოიყენოთ მხოლოდ ინვესტირებისთვის. რას იზამდით? რომელი ტიპის ინვესტიციაში ცდიდით ბედს?
· თქვენ გაქვთ მხოლოდ 5000 დოლარი, ამ დროს გადასახდელი გაქვთ შვილის სწავლის გადასახადიც, მაგრამ ძალიან გინდათ მანქანის ყიდვაც, გჭირდებათ კიდეც - შორს გაქვთ სამსახური, მუნიციპალური ტრანსპორტით კი ხშირად გაგვიანდებათ. რას იზამდით?
· გაქვთ მცირე დანაზოგი, მაგალითად, 5000 ლარი. მოცემული 3 მიმართულებიდან, სად გამოიყენებდით? ინვესტირებისთვის, საგანგებო ფონდისთვის, განათლებისთვის.
· თქვენ პრემიის სახით გადმოგეცათ გარკვეული თანხა რომლის დახარჯვაც არ გინდათ. მისი ანაბარზე შეტანაც არ გსურთ, ნაკლებად მომგებიანია. თქვენი უახლოესი მეგობარი გთავაზობთ ამ თანხის ბიზნესში ჩადებას. რას იზამდით?

7. თაზო ჭარელაშვილი  -1, 2 ტრენინგთან დაკავშირებული სიტყვა
მონაწილეები დგებიან წრეზე და საათის ისრის მიმართულებით ითვლიან შემდეგნაირად: ვისაც სამის ჯერადი რიცხვი (3, 6, 9, 12, 15 და ა.შ.) შეხვდება, არ უნდა თქვას ეს რიცხვი, არამედ დაუკრას ტაში და თქვას ტრენინგთან დაკავშირებული ერთი სიტყვა. ანუ თამაში მიმდინარეობს ასე: ერთი, ორი, რაიმე სიტყვა და ტაში, ოთხი, ხუთი, რაიმე სიტყვა და ტაში, შვიდი, რვა და ა.შ. მონაწილე, რომელიც არასწორად დაითვლის, არ დაუკრავს ტაშს, სიტყვის ნაცვლად იტყვის რიცხვს, გავარდება და უბრუნდება ადგილს. შემდეგი მონაწილე კი იწყებს თვლას ისევ ერთიდან და ა.შ..


დღის შემაჯამებელი სავარჯიშოები
1. მარიამ ჩიქობავა - თამაში ბურთით.
მონაწილეები ერთმანეთს უგდებენ ბურთს. მონაწილემ, რომელსაც ბურთი შეხვდება უნდა დაასახელოს 1 რამ, რაც ამ ტრენინგის (ამ დღის) შემდეგ გადაიაზრა/სხვა თვალით შეხედა. 
2. ია აფთარაშვილი - ქცევების ხე
მონაწილეებს ურიგდებათ 2 ფერის, ფოთლების ფორმის ფურცლები. მწვანე ფერის ფურცლებზე უნდა დაწერონ ქცევა, რომელზეც დარწმუნებული არიან, რომ გააკეთებენ (ან შეცვლიან კონკრეტულ ქცევას, ან დანერგვენ ახალს) ამ ტრენინგის გავლის შემდეგ, ხოლო ყვითელი ფერის ფურცლებზე უნდა დაწერონ ქცევა, რომელიც სურთ რომ განახორციელონ, თუმცა მთლად დარწმუნებული არ არიან. მონაწილეები ამ ფურცლებს მიაკრავენ წინასწარ დაფაზე/ფლიპჩარტზე დახატულ ხეს.
3. ანიტა მესხი - რაც ყველაზე მეტად დამამახსოვრდა
[bookmark: _GoBack]თითო მონაწილე სამ სხვადასხვა წებოვან ფურცელზე წერს თითო სიტყვას/ცნებას/საკითხს, რაც ტრენინგიდან დაამახსოვრდა. მონაწილეები სიტყვებს აკრავენ დაფაზე ერთმანეთის ქვეშ, ვერტიკალურად, ხოლო თუ რომელიმე მონაწილემ დაწერა სიტყვა, რომელიც უკვე არის დაფაზე, მიაკრავს ამ სიტყვის გვერდით (ჰორიზონტალურად). ბოლოს გამოჩნდება, ყველაზე მეტად რომელი საკითხები დაამახსოვრდათ მონაწილეებს.
